
E tete de mestier xè quei dobloni

     Che in bela prospetiva i sà logar

     Per burlarse dei poveri cogioni

     Che se lassa da l'oro lusingar.

Boca vera d'inferno, empio ridoto

     Guai se per ton, per vizio o per morbin

     El diavolo farà che sia condoto

     A tentar la marea con un zechin.

La marea me cogiona e in un momento

     De zechini me svodo la scarsela

     Ne pago de sto primo esperimento

     Zogheria del mio cazzo la capela.

Bestemiando Gesù con tuti i Santi

     Vado a casa a tor nova munizion

     Ne capisso che in mezzo a quei birbanti

     Chi ponta no pol esser che un cogion.

Le gambe me fa giacomo e spaurio

     Cambiando sacerdote, a un'altro altar

     Benchè a culo sentà lo gò da drio

     Che tuti sà egualmente busarar.

Pien de bone maniere el Tagiador

     Per finir de cazzarme el fero in gola

     Me fa grazia de crederme un signor

     E comincio a zogar su la parola.

Oh sentina de vizj, oh vitupero!

     De veder de retagj de galia

     In quel logo aver trono aver impero

     E viver de sta infame scrocheria.

De vederli vestij da gran signori

     Zirar per le botteghe e per la piazza

     E certi che no manca i pontadori

     Portarse tuti drio la so regazza.

